
        
            
                
            
        

    
	СЕТОН ТОМПСОН

	 

	ЗЭРЛЭГ НУГАС

	“УЛСЫН ХЭВЛЭЛИЙН ГАЗАР” Улаанбаатар хотноо 1957 эрхлэн хэвлүүлсэн “ЧИН ЗОРИГТ АДГУУСАН АМЬТДЫН ҮЛГЭР” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Чин зоригтой, эрэлхэг зүрхтэй, баатарлаг биетэй, эрдэм билиг төгөлдөр амьтад нь гагцхүү хүн төрөлхтний дотроос гарах бус бөгөөд алив адгуус буюу ан гөрөөсний дотроос мөн тийм онцгой баатарлаг амьтад гарч болно.

	Эрт урьдын үлгэр түүхээс сонсоход эрхбиш тийм удаа байсан гэнэ.

	Эдүгээ миний бие үлгэр түүхүүдийг зохиохдоо өөрийн үзэж мэдсэн бөгөөд онц сонин хачин ба тийм баатарлаг ан гөрөөсний зан хийгээд, аж амьдралын байдал зэргийг шинжлэн үзэж чухал холбогдолтой зүйлүүдийг баримтлан уул зохиолуудыг бичсэн болно.

	 

	СЕТОН ТОМПСОН

	 


УНШИГЧДАД

	1936 онд орчуулагдан хуучин монгол бичлээр хэвлэгдсэн Сетон Томпсоны зохиол «Чин зоригт баатарлаг биет адуусуудын үлгэр» гэдэг зохиолыг уншигч олны хүсэлтийн ёсоор шинэ үсэг дээр хөрвүүлэн дахин хэвлэв.

	Хэвлэгдсэн орчуулгыг шинэ үсэг, ярианы хэлэнд хөрвүүлэв.

	 

	Улсын хэвлэлийн газар

	 


Орчуулсан Н. ЖАДАМБА

	 

	ЗЭРЛЭГ НУГАС

	НЭГ

	Рийденга гэдэг уулын өвөрт хулс, бургас, шугуй ба өвс ногоо элбэг бөгөөд ганцхан улиастай газар хэсэг өчүүхэн нууруудын хөвөөнд эрээн далавчит нэг нугас үүрлэнэ.

	Үүний дэргэдүүр тэргэнд хөллөсөн шараа хөтөлж гарагчид төдий л онц зүйлийг үзэхгүй, зүгээр энгийн нуур, усны ойролцоо өнгөрөв гэж боддог биз. Гэтэл тэр газар бол тэрхүү нугас ба бусад ойр орчмын шувуудад үнэхээр жаргалтай улсын байдалтай ийнхүү олон жигүүртнүүдийн орших орон мөн болно.

	Ийм оронд дээрх нугас үүрлэсэн байжээ. Эр эмийн дотнын холбооны цаг үе өнгөрч харин эх болох амьтны эрх үүргийг гүйцэтгэх цаг ойртов. Юу гэвэл, тэрхүү нугасны үүрэнд байдаг түүнд энэрэн үзэгдэх арваад өндөг тус бүрд амьд байдал төрөх сэдвүүд илэрч байжээ.

	Эх болох энэ нугас бол өөрийн хань нөхөр эр нугасыг огт үзээгүй удсаныг нь бодвол, дайсан болох этгээдүүдээс түүнийг алсан биз.

	Эрээн далавчтаас энэ завсар өнөөх өөрийн хайрт эрдэнэс мэт санагдах үрээ төрүүлэхийн хойноос бүхий л сэтгэл санааг тавьж тэрхүү эр (нугас)-ээ мартжээ.

	Зургаан сарын сүүл хагаст өнөөх өндгөө хичээнгүйлэн дарж хэвтэх тул тэднийг зөвхөн хоол эрэхийн төдийд түр орхино. Ийнхүү орхихдоо бас өөрийн өвчүүнээсээ зулгаасан үсээр сайн хучиж явдаг байв.

	Нэг өглөө үүрээ мөн урьдын адил орхиж ниссэн даруй сэжиглэмээр нэг муухай чимээг сонсоод үүрээ эргэж, үрээ эргэсэн нь ойрх улиасанд байдаг олон шувууд үймэлдэн шуугьж байлаа.

	Бас түүний үүрийн дэргэдүүр хүн явсан мөр байснаас гадна өндөгний хучлага нь хөдөлгөгдсөн байжээ.

	Түүнээс хойш өнөөх өндгөн дотор хоригдон байгаа өчүүхэн амьтдаа эхийн янаглах сэтгэлийг тавьж энэрэх нь өдөр хоног өнгөрөх тутам улам нэмэгджээ.

	Тэрхүү нугас бол заримдаа энэ өндгөн доторх хүмүүжин байгаа амьтадтай хоорондоо ярилцсан юм шиг чимээ гарах ба мөн тэдгээр өндгөн дотроос энэхүү чимээний хариуг өгөх мэт бөгөөд, учир тиймээс ийнхүү өндөгнөөс гарсан ангаахай бол анхны өдрөөс эхлэн өөрийн нугасны үг хэл болох авиа чимээнүүдийн олонхыг мэддэг гэнэ.

	Өндгийг дарж хэвтэх ба энэ завсарт элдэвт санаа сэтгэлээ зовоох цаг үесийн эцэс одоо болсон биз гэтэл, харин бас нэг зовлон ирэв. Юу вэ? гэвэл, олон хоног хур бороо ороогүй учраас их ган гачигдал болж, өчүүхэн нуурын ус нь ширгэж улмаар бага болсоор мөнхүү нуурын хөвөөний ойролцоо усгүй шингэн шавар тогтлоо.

	Хэрэв даруйхан бороо эс орвол алсдаа энэхүү нуур нь бүрмөсөн хатахад хүрэх учир одоо төрөхийг завдаж байгаа ангаахайнуудыг аргагүй өөр газар нүүлгэн зүдрэх явдал тохиолдоно.

	Ингэж байхад нэг өдөр өнөөх өндөгнүүдийн шаазан шиг хальснууд удаа дараалан хагаран тасарч, дотроос нь ноолуураар бүрхэгдсэн бөмбөг шиг цог зальтай нүд бүхий хэдэн ангаахайнууд төрсөн нь юутай их баяр ажээ.

	Гэтэл зовлон нь хамт ирэлцэв. Юу гэвэл, өөр ус нуурт нүүх явдал амьтай чацуу хэрэг болжээ.

	Эдгээр ангаахайнуудыг нүүхийн өмнө усанд ядахдаа гурав хоног ч болсон самруулан, тэдний бие бялдрыг бэхжүүлэх талаар өршөөл үзүүлсэн бол юутай сайхан билээ гэж санагдана.

	Гэвч ийм болсон тул аргагүй эх нугаснаас одоо даруй нэг шийдвэр гаргах буюу эсвэл өөрийн ангаахайнуудаа цөмийг алдахад хүрэхээс өөр юмгүй байдал тохиолджээ.

	Сая гарсан ангаахайнууд бол өнөөх өндгөн дотор байгаа үестээ мөнхүү өндөгний доторх тэжээлийг хэрэглэж байсны ачаар төрсөн даруйд хэдэн цаг тэжээлийг үл хэрэглэх боловч дараа нь ийнхүү тэжээлийг үлэмжхэн хэрэглэх цаг ирнэ. Тэгэхэд яах билээ гэдэг асуудал аяндаа бодогдоно.

	Үүнд ойрын нуур хүртэл нэг милийн зайтай юм. Энэ нялхуудыг түүнд хүргэх нь тун бэрхийн дээр зам зуурт тохиолдож болох харцага ба үнэг, чоно хийгээд хэрэм, могой мэтийн дайснаас яаж зайлдаг билээ гэх зэргийн зовлон бас туйлын олон байлаа.

	Ер эх нугаснаас тийнхүү өөрийн бодож байгаа зүйлүүдийг зөвхөн хэлж үл чадахаас биш, түүний зовох байдал үлэмжхэн нь илэрхий байв.

	Саяхан төрсөн ангаахайнууд нь нарны элчинд дулаацан жаахан хөдөлгөөнтэй болохын хамт эх нь тэднийг дагуулан хөдөлгөлөө. Алив ногоо ургамлын зүйл нь эдгээр нялхаст даруй ой мод шиг санагдах тул тэдний эмээн зовж бархиралдах шуугилдах нь үлэмж их болов.

	Иймд эх нугас нь нэг нүдээрээ ангаахайнуудаа ширтэн, нөгөө нүдээрээ бусад бүх байдлыг ширтэх жишээтэй явж байв. Ингэж явахад түүнд туслах энэрэх хань нөхөр нэг ч үгүй болох нь хөөрхийлөлтэй болно.

	 

	 

	ХОЁР

	Эдгээр ангаахайнууд нь эхээ дагаж тийнхүү өвс ногооны дундуур хэсүүчилсээр явж арай чармайн нэг элсэн дов дахь хэсэг залуу улиаснуудад хүрч амрахаар зогсов.

	Анхандаа зовуурьгүй харин бусдаас түрүүлэн явсан нэг ангаахай нь энэ замын бэрхийг давсангүй туйлын их ядарсан учир, өнөөх авралын орон болох нуурт хүрэх нь зовлонтой санагдана. Тэндээ жаахан амарсны дараа эх нугаснаас нялхууд явж үзэгтүн гэсэн чимээ дохио өгмөгц бүгдээрээ хөдөлж, модны гишүүг саадгүй давбал баярлаж, саатвал гомдон бархирч явсаар арай гэж нэг тал газар хүрэв.

	Ийнхүү тал газраар явахад амархан боловч махчин шувуудаас тэднийг үзэхэд хялбар зэргийн олон зовлон нэмэгдэх тул эх нугас нь нуугдан байж эргэн тойрныг сайн хянахад аюултай юм үл үзэгдэнэ. Учир иймд эх нугас нь үнэхээрийн чадамгай, цэргийн жанжин мэтээр өөрийн нялхуудаа дагуулан гурван зуугаад алхам өргөн тэдгээрт гайхамшигт их хуурай говь шиг үзэгдсэн талыг туулахын тул хөдлөхөд нялхууд нь өчүүхэн далавчаа хөдөлгөж харин аймшиггүй үсэрсээр цааш явсан билээ.

	Тэрхүү тал газрыг мэн тэр өдөртөө давж өнгөрөхийг хичээсэн боловч ангаахайнуудын зарим нь үлэмж их суларч ядарсан учир бие биеэсээ хол хожимдон цуварч явах болсон тул аргагүй тийм аюултай ил газар зогсон амрав.

	Тийнхүү зогсмогц өнөөх өчүүхэн ангаахайнууд бүгдээрээ хамтран ирж жаахан амарцгаав. Ийнхүү амрахын зуур айж зовохын туйлд хүрсэн хөөрхий эх нь «нялхууд зүтгэж үзэгтүн» гэсэн мэт зөөлөн чимээ гарч цаашаа дахин хөдөлсөн гэнэ.

	Эдгээр нь нуур хүртэлх замынхаа зөвхөн хагасыг туулсан. Гэтэл ангаахайнуудын олонх нь туйлын их ядарч хоорондоо хол хол цувралдаж явна. Ингэж явтал гэнэтхэн нэг том элээ нисэн ирэхэд ногоон далавчит эх нь «Дороо хэвтэгтүн!» гэж дохио өгөхөд ангаахайнууд нь даруй газарт наалдан хэвтэцгээсэн боловч бусдаасаа хол хожимдсон нэг ангаахай нь эхийнхээ өгсөн тэр дохиог сонсож мэдээгүй тул даруй дайсанд автагдахад, хөөрхий эх нь дэмий харсаар дув дуугүй гашуудан үлджээ.

	Нөгөөтээгүүр энэхүү дайсан нь тэр ангаахайг амархан ашиглаж чадаагүй билээ.

	Тэр элээ энэ ангаахайг шүүрэн авсан даруй өөрийн ангаахайнуудын байсан газар яаравчлан хүрэхийг хичээн, дээрх нуурын хөвөөг шууд чиглэн нисэхдээ, санамсаргүй, харцагын үүр дээгүүр өнгөрөхөд тэрхүү байлдагч харцаганд хөөлгөжээ.

	Үүнд том боловч болхи ба аймтгай махчин нь бага боловч баатарлаг зүрхтэй шаламгай харцаганд хөөлгөн модны цаана орж үзэгдэхгүй болжээ.

	Эх нугасны гашуудаж зовох нь хүний эхийн гашуудал зовлонтой адил гүн биш боловч гашуудал багагүй болохыг өгүүлэх юун аж. Тэр нь үлдсэн есөн нялхуудаа яаж арчлан хамгаалж, хурдавчлан явж нэг их бургас шугуйтай газар хүрч амруулах билээ гэж туйлын их зовж яваа ажээ.

	Эдгээр нь тийнхүү өвс бургасанд халхлагдан цаашид хэдэн удаа амарсаар хэдэн цагийн хэр явжээ.

	Энэ завсар айх эмээхийг олон үзэж арай гэж явсаар өнөөх нуурт бүр ойртсон тул эх нугаснаас савруудаа цус гартал холгуулж туйлын их ядарсан багачууд минь одоо ч харин усандаа хүрч жаргах биз гэж дотроо санаж баясна.

	Энд модны сүүдэрт хэвтэж жаахан амраад, цааш улиас модон дундуур аялан явж байхад тэдний халуун мөрөөр их сүрхий дайсан дагаж яваа бөгөөд тэр нь шаравтар улаан үнэг байв.

	Одоо даруйхан халуун хоол иднэ гэж итгэн баясаж явсан үнэг нь салхи эргэн салхилахад нэг сэжигтэй үнэрийг гэв гэнэтхэн мэдэв. Түүний дараа удалгүй, өөр чигийг чиглэн, тэрхүү нугас ба ангаахайнуудын мөрнөөс зайлж, агшин зуур үзэгдэхгүй болсон байна.

	Эрээн далавчит эх нугас хэдийгээр сэргийлэн болгоомжилж явсан боловч тэрхүү онц аюултай дайсны ойртон ирж явааг огт мэдсэнгүй. Гэтэл харин тэр нь өөрөө аяндаа зайлж явсан нь ямар их аз вэ?

	 

	 

	ГУРАВ

	Энэхүү нугас нь ангаахайн хамт нуурын усанд хүрэх явдлыг туйлын зорилго болгож хурдавчлан явсаар өнөөх талыг гатлах шахав.

	Ингэж явж байтал нэг том биш гуу жалга үзэгдэхэд нуураас салбарласан горхи бол уу? гэж горьдон санаж, ангаахайнуудынхаа хамтаар шууд түүн тийш явахад тэр нь харин хүний ухсан гүн шуудуу байлаа.

	Түүнд дөрвөн ангаахай өнхрөн унаж бусад тав нь арай чамай гаталж гарсан боловч дараагийн шуудуунд цөмөөрөө унажээ.

	Чадал муутай ангаахайнууд нь тэрхүү суваг шуудуунаас гарч үл чадсанд хөөрхий эх нугас нь гашуудан зовохын туйлд хүрч зөвхөн ийш тийшээ гүйн, ангаахайнуудаа дуудан дагуулахыг оролдож байх үед дайсан бүхнээс хамгийн их аюултай нь болох хүн гарч ирэв.

	Ногоон далавчит эх нь тэрхүү хүний өмнөөс гүйн очиж түүний хөлийн дэргэдэх өвсөнд шурган шархадсан амьтан мэтээр мэхлэн холдуулахыг оролдсон боловч тус болсонгүй. Тэр хүн түүний бодлогыг мэдсэн юм шиг ийш тийшээ харж ажигласаар байж өнөөх есөн ангаахайнуудыг олж тэдгээрийг тэрхүү шуудуу дотроос баривчлан авч орилж бархиртал нь малгай дотроо хийж шууд нуурын усыг чиглэн явахад зовохын туйлыг үзсэн эх нугас нь түүний ангаахайнуудыг амьдаар чанаж идэхийн тулд авч явсан биз гэж сэтгэж байтал харин тэр хүн нь өнөөх ангаахайнуудыг нуурын усанд тавьсан тул тэдгээр нь авралын оронд сая хүрч үнэхээрийн их баясаж байгааг өгүүлж баршгүй.

	Тэгж байтал тэдний эх нь тэр даруй ирж цөмөөрөө нэг дор хамтран сэтгэл амрах цагийг үзэв.

	Нугас бол тэрхүү хүнийг үнэхээр өршөөл үзүүлсэн ачтай аврагч болохын дээр бас шунахай үнэгийг зайлуулсан гавьяатай болохыг яаж мэдэж чадах ажээ.

	Бас хүн бол түүний аймаг садныг угаас хөнөөсөөр ирснийг яаж мартаж чадах билээ.

	Учир иймд нугас нь хүнийг хэрхэвч үл итгэн, яасан ч хурдан зайлахыг бодох нь зүйн хэрэг мөн бол уу.

	Энэ учраас тэрхүү нугас өөрийн хүүхдээ дагуулан хүнээс зайлж нуурын дунд оръё гэж усан дотор ил гартал даруй нэг том элээнд үзэгдэж ангаахайнуудаа бариулахыг шахахдаа хулсанд орж нуугдагтун! гэж дохио өгөхөд нөгөө ангаахайнууд нь зүг зүг тийшээ тарж гүйсэн боловч нуугдаж амжаагүй байтал энэ завсар дайсан тун их ойртож ирсэн тул аргагүй эх нугас нь усан дотроос аймшиггүй гэнэт үсрэн дэгдэж, хоёр далавч ба хөлөөрөө ус шүршсэнд элээ нь зугтан зайлжээ. Азгүйдээ гомдож хорссон элээ дахин хоёр удаа довтлон орсон боловч мөн урьдын адил усаар шүршүүлэн зайлсаар явж ангаахайнуудыг авч чадсангүй далд газар нуугдуулсанд нь улам өшин хорсож эх нугасыг дайръя гэтэл тэр нь усанд шумбаж алга болов.

	Тэрхүү нугасны үлгэр үүгээр төгссөнгүй, бас нэг сонин зүйл илэрчээ.

	Өнөөх эх нугас хулсны дотор хүүхдээ хамтруулан усны элдэв зүйлийн цох хорхойг идэж жаргаж байхад дэргэдээс нь нэг сулхан дуу гарсан ба хариунд нь дуудсан дохио өгөхөд өнөөх элээний урьд авч явсан ангаахай амь мэнд хүрч иржээ.

	Түүний тэгж амь мэнд бүтэн үлдсэний учир юу вэ? гэвэл: харцаганд дайрагдсан болхи элээ бачимдахдаа тэрхүү ангаахайг усанд унагаасан тул тэр нь огт гэмтсэнгүй, харин нуурын хулсанд нуугдаж, эх ба ах дүү нараа хүлээж байсан нь тэр байжээ.

	Түүнээс хойш тэдгээр нь бүгдээрээ амь мэнд амьдарсаар өсөж том болмогц эхийнхээ хамт өөр газар нүүж явсан гэнэ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

